
Nunatsinni palasissaaleqineq qaangerniarlugu palasinngorniarluni ilinniartitaanerup 
nunatsinniiginnarnissaanik, kiisalu nunatsinni ilageeqarnerup ingerlanneqarneranut 
kulturitsinnullu naleqquttumik aallaaveqarnissaanik Naalakkersuisut sulissuteqaqqullugit 
peqquneqarnissaannik Inatsisartunut aalajangiiffigisassatut siunnersuut. 
(Inatsisartunut ilaasortat Ruth Heilmann, Kristian Jeremiassen, Siumut) 
 
 
Akissuteqaat 
(Ilinniartitaanermut, Ilisimatusarnermut Nunanullu Avannarlernut suleqateqarnermut  
Naalakkersuisoq) 
 
 
Siullermeerneqarnera 
 
Inatsisartut aalajangigassaattut siunnersuut qulaani taaneqartoq Naalakkersuisut tungaannit 
qujassutigaarput. Aalajangigassatut siunnersuut marlunnik immikoortortaqarpoq. Aappaata 
imaraa palasinngorniarluni ilinniarnerup Ilisimatusarfimmiiginnarnissaa, aappatalu 
siunertaralugu palasissaaleqinerup qaangerniarnissaa. 
 
Akileraartarnermut Atugarissaarnermullu Ataatsimiititaliap isumaliutissiissutaata 
Naalakkersuisullu Ilinniartitaanermut periusissianik nalunaarusiaata april 2012-imeersup 
tamarmik erseqqissarpaat ilinniartitaanerit pitsaassusiisa pingaaruteqarnerat. 
 
Palasinngorniarluni Ilisimatusarfimmi ilinniarneq ukiunik pingasunik sivisussuseqarpoq, 
paasineqarporlu nunani allani pitsaassutsinit appasinnerusoq. Assersuutigalugu 
Ilisimatusarfimmit bachelorit upperisamik Danmarkimi qaffasinnerusumik ilinniarfinnut 
isersinnaanngillat, oqaasitoqqanilli biibilip allaqqaarnerani atorneqartunik  
ilinniartinneqaqqaartariaqarlutik.  
 
Taassuma saniatigut Ilisimatusarfimmi upperisamik ilinniarlutik bachelorit palasinngorniat 
Danmarkimi ilinniarfianni (pastoralseminariami) ukiup affaa pikkorissaqqaartariaqarput 
Nunatsinni palasinngorsinnaajumallutik. Tassa Ilisimatusarfimmi upperisarsiornermik 
bachelorit Nunatsinni palasinngussagunik Danmarkimukaqqaartariaqarput. 
 
Naalakkersuisuttaaq tikkuarniarpaat ilinniartut ima ikitsigimmata ilinniartumut ataatsimut 
aningaasartuutit naleqqutinngitsumik qaffasissuseqarlutik. Naatsorsuutigineqarpormi 2012-
imi naammassisut pingasuujumaartut, 2013-imi ataaseq, 2014-imi sisamat 2015-imilu 
pingasut. Tassa taama amerlassuseqassapput maannakkut ilinniartuusut tamarmik 
ilinniarnernnik naammassinnissappata. 
 
Tamaattuminguna upperisamik Ilisimatusarfimmi ilinniarnerup unitsinneqarnissaa 
eqqarsaatersuutigineqartoq. 
 



17 oktober 2012 UKA 2012/65
 

______________________ 
UKA 2012/65 
IIN – Suliap nr.: 2012-074284 

2

Naalakkersuisuttaaq innersuussutigissavaat Inatsisartunut ilaasortap Ruth Heilmannip 
upperisamik ilinniartitaaneq pillugu § 37, imm. 1 malillugu apeqqutaanut akissut 27. april 
2012-imeersoq. 
 
Upperisamik ilinniartitaaneq maanna ingerlanneqartoq qulaani tunngavilersorneqartutut 
naammaginanngimmat, Nunatsinni palasissaaleqinerup qaangerniarnissaanik apeqqummut 
nutaamik eqqarsarnissaq tunngaviusariaqarpoq, ilinniartitseriaatsit nutaat eqqarsaatiginissaat 
ilanngullugu. 
 
Siunertamut tassunga atatillugu suleqatigiissitaliortoqalerpoq, tassanilu sinniisoqassapput 
Ilaqutariinnermut, Kultureqarnermut, Ilageeqarnermut Naligiissitaanermullu 
Naalakkersuisoqarfik, Ilisimatusarfik, Kalaallit Nunaanni Ilagiit aamma Ilinniartitaanermut 
Ilisimatusarnermullu Naalakkersuisoqarfik. 
 
Suleqatigiissitat taakku suliassarissavaat palasinngorniarluni ilinniartitaanermut, 
upperisarsiornermik (teologimik) ilinniartitaanerunngitsumut, siunnersuutissat 
aalajangersimasut, Kalaallit Nunaanni Ilagiinnut taamaallaat sammisitat. 
 
Suleqatigiissitat siullertut ilinniartitseriaatsinik siunnersuusiussapput Kalaallit Nunaanni 
Ilagiinnut taamaallaat sammisitamik palasinngorniarluni ilinniartitsinermik 
qulakkeerinnittussamik. Tamanna assersuutigalugu pisinnaavoq Kalaallit Nunaanni Ilagiit 
ilinniartitaanerullu ingerlanerata imminnut ataqatigiissaarnerisa qulakkeerneratigut 
 
Taamattaaq eqqarsaatigineqarpoq suleqatigiissitat siunnersuusiorfigissagaat aalajangersumik 
sammivilimmik tulluussakkamillu palasinngorniat ilinniartitaanerata ilinniarusuttunut ima 
kajungernartiginissaa, palasissatut ilinniareerlutik siunissami naammassisussat amerlassusii 
pisariaqartitsinermut tulluuttunngorlutik. 
 
Suleqatigiissitat iliuuseriniakkap aningaasalersorneqarnissaanut tunngasunik 
isumaqatigiinniartussaanngillat, isumaqatigiinniarnerujumaartunulli taamaattunut 
tunngavissanik qulaajaanissaq qulakkeerniassavaat. 
 
Naatsorsuutigineqarpoq suleqatigiissitaq siunnersuuteqarumaartoq 2013-ip aallartilaarnerani. 
 
Akissuteqaat una Ilaqutariinnermut, Kultureqarnermut, Ilageeqarnermut Naligiissitaanermullu 
Naalakkersuisoqarfimmut tusarniaassutigineqarsimavoq, akissutaallu allatamut uunga 
ilanngunneqarput. 
 
Taamaattumik Naalakkersuisut siunnersuutigaat oqaluuserisassaq kinguartinneqassasoq 
suleqatigiissitat siunnersuuteqareernissaannut. 

SIUMUT INATSISARTUNI ILAASORTAATITAT 


17. august 2012  UKA 2012/65 


 


Inatsisartut suleriaasianni § 33 naapertorlugu matumuuna Inatsisartut aalajangiiffigisassaattut siun-


nersuut imaattoq saqqummiupparput: 


 


Nunatsinni palasissaaleqineq qaangerniarlugu palasinngorniarluni ilinniartitaanerup nuna-


tsinniiginnarnissaanik, kiisalu nunatsinni ilageeqarnerup ingerlanneqarneranut kulturitsin-


nullu naleqquttumik aallaaveqarnissaanik Naalakkersuisut sulissuteqaqqullugit peqquneqar-


nissaanik aalajangiiffigisassatut siunnersuut. 


(Inatsisartunut ilaasortat Ruth Heilmann, Kristian Jeremiassen, Siumut) 


 


 


Tunngavilersuut: 


Upernaaq inatsisartut ataatsimiinneranni ilinniartitaanermut periusissap eqqartorneqarnerani 


Naalakkersuisut palasinngorniarneq nunatta ilisimatusarfiani Ilimmarfimmi ingerlanneqarnera qal-


lunaat nunaannut nuunneqassasoq siunnersuutigaat. Tamanna inatsisatunit akuersaarneqanngilaq 


aammalu biskoppimit palasinit allanillu ilageeqarnerup iluani oqartussaasunit akerlerineqar-


luinnarpoq. 


 


Nunatsinni palasinngorniarnerup ingerlaannarnissaa pisariaqartinneqarpoq, aammalu nunatsinni 


palasissaaleqineq akiorneqassasoq kissaatigineqarpoq, ilinniartitaanerup nunatsinniittup attati-


innarnissaa kissaatigineqarpoq. Aammalu nunatsinnut ilageeqarnikkut sullissinermut tulluarsakka-


mik ilusilerneqarsinnaanera pisariaqartoq arlalinnit isummersorfigineqarpoq. 


 


Sinerissami angalaartarnitsinni paasitinneqartarpugut ajukkunnanngitsunik palasinngorsinnaasunik 


peqartoq taamatullu piukkunnaatillit aammalu piumassuseqartut palasinngorusuttut periarfissin-


neqarnissaat eqqarsaatiginerullugu palasinngorniarnerup pilerinarsarnissaa pisariaqartutut isumaqar-


figaarput. 


 


Nunatsinni anersaakkut sullissineq pingaaruteqaqaaq pingaartumik aamma ullutsinni innuttaasut 


pisariaqartilluinnarmassuk qanimut anersaakkut tarnikkullu sullinneqarnissaaq aammalu ullumik-


kornit anginerujussuarmik ilaqutariippassuit tarnikkut nukittorsarneqarnissaminnik pisariaqartitsine-


rat assut malunnartoq matussuserniartariaqarmat,soorlu toqukkut annaasaqarnermi. 


 


Aappariittut ajornartorsiuteqarnermi inuttulluunniit ataasiakkaatut nanertuuteqarnermi allarpaasuar-


tigullu artorsaateqarnermi saaffiginnissinnaaneq suli anginerusoq ilagiit tamatta pisariaqartikkat-


sigu. Taamaattumik palasissaaleqinerujussuup ullumikkut siunissamilu  piusup anigorneqarnissaa 


annertoorujussuarmik sulissutigissallugu pisariaqarpoq. Tamannalu nunatsinni namminersulersi-


masumi suliassaavoq angisooq manna nuna tummaaralugu inuilu qanimut tikillugit ilinniartitaane-


rup allamut nuunneqarani ingerlanneqartariaqartuarnissaa pissusissamisoortuuvoq.  

Pisortanut aningaasatigut allaffissornikkullu sinniutit: 


Aningaasanut inatsimmi konto pingaarneq 40.92.13 takuneqarsinnavoq palasinngorniarnermut 


aningaasaliissutit 2 mio. kr. immikkoortinneqarsimasut.  


 


Siunnersuut ilalerneqassappat, sipaarutaanissaa anguneqassanngilaq.  


 


Innuttaasunut aningaasatigut allaffissornikkullu kinguneqaatit: 
Siunnersuutip piviusunngortinneqarneratigut palasinngorniarnermut ilinniarfiup Kalaallit Nunaanni 


ingerlaannarneqarsinnaanerata aningaasatigut tunngavissai qulakkiissavai. 


 


 





